
Annotatsiya. Mazkur maqolada investitsiyalar hisobida xalqaro moliyaviy hisobot standartlaridan 
foydalanish masalalari yoritilgan. Investitsiyalarni tan olish, tasniflash va baholashda IFRS 9, IAS 28, 
IFRS 10 hamda IFRS 11 standartlarining ahamiyati tahlil qilingan. Shuningdek, investitsiyalarni 
dastlabki va keyingi baholash tartibi, investitsiya rentabelligini aniqlash hamda O‘zbekiston amaliyoti 
va xalqaro standartlar o‘rtasidagi asosiy farqlar ko‘rib chiqilgan. Tadqiqot natijasida investitsiyalar 
hisobining shaffofligi va moliyaviy hisobotlarning taqqoslanuvchanligini oshirish bo‘yicha takliflar 
ishlab chiqilgan. 
Kalit so‘zlar: investitsiyalar, xalqaro standartlar, IFRS 9, moliyaviy aktivlar, adolatli qiymat, 
amortizatsiyalangan qiymat, investitsiya rentabelligi, moliyaviy hisobot. 
 
Аннотация. В статье рассматриваются вопросы применения международных стандартов 
финансовой отчетности в учете инвестиций. Проанализировано значение стандартов IFRS 9, 
IAS 28, IFRS 10 и IFRS 11 при признании, классификации и оценке инвестиций. Также 
рассмотрены порядок первоначальной и последующей оценки инвестиций, определение 
рентабельности инвестиций и основные различия между практикой Узбекистана и 
международными стандартами. По результатам исследования разработаны предложения по 
повышению прозрачности учета инвестиций и сопоставимости финансовой отчетности. 
Ключевые слова: инвестиции, международные стандарты, IFRS 9, финансовые активы, 
справедливая стоимость, амортизированная стоимость, рентабельность инвестиций, 
финансовая отчетность. 
 
Abstract. This article examines the application of international financial reporting standards in 
investment accounting. The importance of IFRS 9, IAS 28, IFRS 10 and IFRS 11 in the recognition, 
classification and measurement of investments is analyzed. The study also considers the initial and 
subsequent measurement of investments, the calculation of investment profitability, and the main 
differences between accounting practices in Uzbekistan and international standards. Based on the 
analysis, recommendations are developed to improve the transparency of investment accounting and 
the comparability of financial reporting. 
Keywords: investments, international standards, IFRS 9, financial assets, fair value, amortized cost, 
investment profitability, financial reporting. 

 
KIRISH  
Bugungi kunda iqtisodiyotning rivojlanishi va investitsiya faoliyatining 

kengayishi sharoitida investitsiyalar to‘g‘risidagi ishonchli va shaffof axborotga 
bo‘lgan ehtiyoj ortib bormoqda. Investitsiyalarni to‘g‘ri hisobga olish va moliyaviy 
hisobotlarda haqqoniy aks ettirish korxonalarning moliyaviy holatini baholash 
hamda samarali boshqaruv qarorlarini qabul qilishda muhim ahamiyatga ega. Shu 
nuqtai nazardan, investitsiyalar hisobini xalqaro moliyaviy hisobot standartlari 
talablari asosida tashkil etish dolzarb masalalardan biridir. Xalqaro 
standartlardan foydalanish investitsiyalarni tan olish, baholash va hisobotlarda 

mailto:s.kadirov89@mail.ru,

aks ettirishning yagona tamoyillarini shakllantirish, moliyaviy axborotning 
shaffofligi va taqqoslanuvchanligini oshirish imkonini beradi. 

O‘zbekistonda buxgalteriya hisobi va moliyaviy hisobot tizimini xalqaro 
standartlarga yaqinlashtirish jarayonida investitsiyalar hisobini 
takomillashtirishga alohida e’tibor qaratilmoqda. Shu sababli investitsiyalar 
hisobida xalqaro standartlardan samarali foydalanish, mavjud amaliyotdagi 
muammolarni aniqlash va hisob metodikasini takomillashtirish yo‘llarini ishlab 
chiqish mazkur mavzuning dolzarbligini belgilaydi. 

 
MAVZUGA OID ADABIYOTLARNING TAHLILI  
Investitsiyalar hisobini xalqaro standartlar asosida tashkil etish masalalari 

mahalliy va xorijiy tadqiqotchilarning ilmiy ishlarida keng yoritilgan. Mazkur 
yo‘nalishdagi tadqiqotlarda investitsiyalarni tan olish, tasniflash, baholash, 
daromadlarni hisobga olish hamda moliyaviy hisobotlarda ochib berish 
masalalariga alohida e’tibor qaratilgan. 

IFRS Foundation tomonidan ishlab chiqilgan IFRS 9 “Financial Instruments” 
standartida moliyaviy investitsiyalarni tan olish, tasniflash va baholash 
masalalariga alohida e’tibor qaratilgan. Mazkur standart moliyaviy aktivlarni 
baholashda korxonaning biznes modeli va shartnomaviy pul oqimlarining 
xususiyatlarini hisobga olishni nazarda tutadi. Bu yondashuv investitsiyalar 
qiymatini ularning iqtisodiy mazmuniga mos ravishda aks ettirish imkonini 
beradi [1]. 

IAS 28 “Investments in Associates and Joint Ventures” standartida 
assotsiatsiyalashgan va qo‘shma korxonalarga kiritilgan investitsiyalarni hisobga 
olish tartibi belgilangan. Standartda investorning investitsiya obyektiga nisbatan 
sezilarli ta’siri mavjud bo‘lgan holatlarda ulushli ishtirok usulidan foydalanish 
masalalari yoritilgan. Mazkur yondashuv investitsiya obyektining moliyaviy 
natijalarini investor hisobotida aks ettirish imkonini beradi [2]. 

IFRS 10 “Consolidated Financial Statements” standartida investitsiya 
obyektlari ustidan nazoratni aniqlash va nazorat mavjud bo‘lgan hollarda 
konsolidatsiyalashgan moliyaviy hisobotlarni shakllantirish masalalari ko‘rib 
chiqilgan. Ushbu standart investitsiyalar hisobida nazorat tushunchasining 
muhim ahamiyatga ega ekanligini belgilaydi [3]. 

Kieso, Weygandt va Warfieldlarning “Intermediate Accounting” asarida 
investitsiyalarni hisobga olish masalalari moliyaviy hisobotning umumiy 
tamoyillari bilan bog‘liq holda tahlil qilingan. Mualliflar moliyaviy aktivlarni tan 
olish, baholash va ulardan olinadigan daromadlarni hisobga olish masalalariga 
e’tibor qaratgan. Mazkur tadqiqot investitsiyalar hisobini amaliy jihatdan tashkil 
etishning muhim yo‘nalishlarini tushunishga yordam beradi [4]. 

Epstein va Jermakowiczning “Interpretation and Application of International 
Financial Reporting Standards” asarida xalqaro moliyaviy hisobot standartlarini 
amaliyotda qo‘llash masalalari keng yoritilgan. Mualliflar IFRS talablarini 
korxonalarning amaliy faoliyatiga tatbiq etish, moliyaviy axborotning shaffofligi 
va taqqoslanuvchanligini ta’minlash masalalariga e’tibor qaratgan [5]. 

O‘rganilgan adabiyotlar tahlili shuni ko‘rsatadiki, investitsiyalar hisobini 
xalqaro standartlar asosida tashkil etishda investitsiyalarni to‘g‘ri tan olish, 
tasniflash, baholash va moliyaviy hisobotlarda aks ettirish asosiy masalalar 
hisoblanadi. Shu bilan birga, xalqaro standartlarning amaliyotda qo‘llanilishi 
investitsiyalar to‘g‘risidagi axborotning ishonchliligi, shaffofligi va 
taqqoslanuvchanligini oshirishga xizmat qiladi. 

Shundan kelib chiqib, investitsiyalar hisobida xalqaro standartlardan 
foydalanish bilan bir qatorda, ularning milliy hisob tizimida qo‘llanilish 
mexanizmlarini takomillashtirish ham muhim ahamiyat kasb etadi. 

 
TADQIQOT METODOLOGIYASI  
Tadqiqot jarayonida investitsiyalar hisobini xalqaro standartlar asosida 

o‘rganish uchun taqqoslash, tahlil qilish, guruhlash va iqtisodiy ko‘rsatkichlarni 
hisoblash usullaridan foydalanildi. Tadqiqotning nazariy asosi sifatida IFRS 9, IAS 
28, IFRS 10 va IFRS 11 xalqaro moliyaviy hisobot standartlari olindi. 

Tahlil davomida investitsiyalarni dastlabki va keyingi baholash tartibi, ularni 
tasniflash mezonlari, daromadlarni tan olish hamda investitsiyalar bilan bog‘liq 
moliyaviy xatarlarni hisobga olish xususiyatlari o‘rganildi. Shuningdek, 
O‘zbekiston amaliyoti xalqaro standartlar talablari bilan taqqoslandi va 
investitsiyalar samaradorligini baholash uchun o‘sish sur’ati, rentabellik hamda 
jami aktivlardagi ulush ko‘rsatkichlaridan foydalanildi. 

 
TAHLIL VA NATIJALAR  
Investitsiyalarni hisobga olishning muhim bosqichlaridan biri ularni 

dastlabki baholashdir. Xalqaro standartlarda moliyaviy aktivlar, odatda, dastlab 
tan olinganda adolatli qiymat bo‘yicha baholanadi. Agar moliyaviy aktiv foyda 
yoki zarar orqali adolatli qiymatda baholanmaydigan bo‘lsa, ayrim holatlarda 
bitim bilan bevosita bog‘liq xarajatlar ham dastlabki qiymatga kiritiladi. 

Keyingi baholashda esa investitsiyaning turiga va uning hisobga olish 
kategoriyasiga bog‘liq bo‘ladi. Masalan, amortizatsiyalangan qiymatda hisobga 
olinadigan investitsiyalar bo‘yicha foiz daromadlari samarali foiz stavkasi 
usulidan foydalanib aniqlanadi. Adolatli qiymat orqali baholanadigan 
investitsiyalarda esa hisobot sanasidagi bozor qiymati asosida qayta baholash 
amalga oshiriladi. Bunday yondashuv investitsiyalarning haqiqiy iqtisodiy 
qiymatini moliyaviy hisobotlarda aks ettirish imkonini beradi. 

IFRS 9 talablariga muvofiq investitsiyalar dastlab tan olinganda, odatda, 
adolatli qiymat bo‘yicha baholanadi. Keyingi baholash esa moliyaviy aktivning 
xususiyatlari va korxonaning uni boshqarish modeliga qarab amalga oshiriladi. 
Bunda investitsiyalar amortizatsiyalangan qiymat, boshqa umumlashgan 
daromad orqali adolatli qiymat (FVOCI) yoki foyda va zarar orqali adolatli qiymat 
(FVTPL) asosida hisobga olinishi mumkin. Mazkur tartib investitsiyalarning 
haqiqiy qiymati va ulardan olinadigan daromadlarni moliyaviy hisobotlarda 
to‘g‘ri aks ettirishga xizmat qiladi. 

1-jadval 
Xalqaro standartlar asosida investitsiyalarni baholash tahlili 
Investitsiya turi Dastlabki 

baholash Keyingi baholash Daromadni tan 
olish 

Amortizatsiyalangan qiymatdagi 
aktiv 

Adolatli 
qiymat 

Amortizatsiyalangan 
qiymat Foiz daromadi 

Foyda yoki zarar orqali adolatli 
qiymat 

Adolatli 
qiymat Adolatli qiymat Foyda/zarar 

Boshqa umumlashgan daromad 
orqali adolatli qiymat 

Adolatli 
qiymat Adolatli qiymat OCI va dividend 

 
IFRS 9 talablaridan kelib chiqib, investitsiyalarni baholash ularning iqtisodiy 

xususiyatlari va korxonaning ularni boshqarish maqsadiga bog‘liq. Tahlil shuni 
ko‘rsatadiki, dastlabki bosqichda investitsiyalar asosan adolatli qiymatda tan 
olinadi, keyingi bosqichda esa ularning turi va biznes modeliga qarab turlicha 
baholanadi. Amortizatsiyalangan qiymat usuli barqaror shartnomaviy pul 
oqimlariga ega investitsiyalar uchun, FVOCI va FVTPL usullari esa adolatli 
qiymatdagi o‘zgarishlarni hisobga olish zarur bo‘lgan investitsiyalar uchun 
qo‘llanadi. Shu sababli IFRS 9 investitsiyalarning qiymati va ulardan olinadigan 
daromadlarni moliyaviy hisobotlarda aniqroq aks ettirish imkonini beradi. 

2-jadval 
O‘zbekiston amaliyoti va xalqaro standartlar o‘rtasidagi farqlar 

Mezoni O‘zbekiston amaliyoti 
(12-son BHMS) Xalqaro standartlar (IFRS 9) 

Huquqiy asos 12-son BHMS “Moliyaviy 
investitsiyalarni hisobga olish” IFRS 9 “Financial Instruments” 

Tasniflash 
Moliyaviy investitsiyalar qisqa 

va uzoq muddatli toifalarga 
ajratiladi 

Moliyaviy aktivlar biznes 
modeli va shartnomaviy pul 
oqimlari xususiyatiga ko‘ra 

tasniflanadi 

Dastlabki baholash 
Investitsiyaning turiga va 

belgilangan hisob qoidalariga 
muvofiq 

Odatda adolatli qiymat 
bo‘yicha 

Keyingi baholash Investitsiya toifasi va tegishli 
hisob qoidalariga muvofiq 

Amortizatsiyalangan qiymat, 
FVOCI yoki FVTPL asosida 

Qadrsizlanish 
Investitsiya qiymatining 

qaytarilmaydigan pasayishi 
hisobga olinadi 

Kutilayotgan kredit 
yo‘qotishlari modeli 

qo‘llaniladi 

Hisobotda aks ettirish Milliy standartlarda 
belgilangan tartibda 

Moliyaviy aktivlarning turi, 
qiymati va moliyaviy xatarlari 
bo‘yicha kengroq ochib berish 

talablari mavjud 
 

O‘zbekiston amaliyoti va xalqaro standartlar o‘rtasidagi farqlarni o‘rganish 
investitsiyalar hisobini takomillashtirishda muhim ahamiyatga ega. Xalqaro 
standartlarda investitsiyalarni tasniflash, baholash, daromadlarni tan olish va 
qadrsizlanishni aniqlashda ularning iqtisodiy mazmuni hamda moliyaviy 
xatarlariga alohida e’tibor qaratiladi. 2024-yil 18-iyulda ro‘yxatdan o‘tkazilgan 

12-son BHMS “Moliyaviy investitsiyalarni hisobga olish” O‘zbekistonda moliyaviy 
investitsiyalarni hisobga olishning milliy asoslaridan biridir. Shu bilan birga,  
IFRS 9 O‘zbekistonda 2022-yil 9-dekabrda 3400-son bilan ro‘yxatdan o‘tkazilgan. 
Quyidagi jadvalda O‘zbekiston amaliyoti va IFRS 9 talablari o‘rtasidagi asosiy 
farqlar keltirilgan (2-jadval). 

Jadvaldan ko‘rinadiki, O‘zbekistonning 12-son BHMSida moliyaviy 
investitsiyalarni qisqa va uzoq muddatli toifalarga ajratish hamda ularning 
qiymatini moliyaviy hisobotlarda aks ettirish tartibi belgilangan. IFRS 9da esa 
moliyaviy aktivlarni tasniflash va keyingi baholashda biznes modeli hamda 
shartnomaviy pul oqimlarining xususiyatlariga asoslangan yondashuv 
qo‘llaniladi. Shu jihatdan xalqaro standartlar investitsiyalarning iqtisodiy 
mazmuni va moliyaviy xatarlarini yanada batafsil hisobga olishga yo‘naltirilgan. 

Investitsiyalar samaradorligini baholashda ularning hajmi, o‘zgarish sur’ati 
va korxona faoliyatidagi ulushini aniqlash muhim hisoblanadi. Mazkur 
ko‘rsatkichlar investitsiyalardan foydalanish darajasini baholash, yillar 
kesimidagi o‘zgarishlarni aniqlash hamda investitsion faoliyat natijalarini tahlil 
qilish imkonini beradi. Shu maqsadda quyidagi asosiy ko‘rsatkichlarni hisoblash 
mumkin: 

1. Investitsiyalar o‘sish sur’ati: 
O‘sish sur’ati = (Joriy yil investitsiyasi / Bazis yil investitsiyasi) × 100% 
2. Investitsiya rentabelligi: 
Investitsiya rentabelligi = (Investitsiyadan olingan daromad / 

Investitsiyalarning o‘rtacha qiymati) × 100% 
3. Investitsiyalarning jami aktivlardagi ulushi: 

Investitsiyalar ulushi = (Investitsiyalar qiymati / Jami aktivlar qiymati) × 
100% 

Yuqorida keltirilgan formulalardan foydalanib, investitsiya rentabelligini 
hisoblash bo‘yicha amaliy misolni ko‘rib chiqamiz. Masalan, korxona 2025-yilda 
investitsiyaga 100 mln so‘m mablag‘ kiritdi va yil yakunida undan 15 mln so‘m 
daromad oldi. Investitsiya rentabelligi = (15 / 100) × 100% = 15%. Demak, 
korxonaning investitsiya rentabelligi 15 foizni tashkil etgan. Ya’ni har 100 so‘mlik 
investitsiya hisobiga 15 so‘m daromad olingan. 

 
XULOSA VA TAKLIFLAR  
Investitsiyalar hisobini xalqaro standartlar asosida tashkil etish 

korxonalarning moliyaviy hisobotlarida investitsiyalarni to‘g‘ri baholash, 
daromadlarni haqqoniy aks ettirish va moliyaviy axborotning shaffofligini 
oshirishga xizmat qiladi. Tahlil natijalariga ko‘ra, IFRS 9 talablari asosida 
investitsiyalarni ularning xususiyatlari va korxonaning boshqaruv maqsadlaridan 
kelib chiqib tasniflash hamda baholash muhim ahamiyatga ega. 

Investitsiyalar hisobini yanada takomillashtirish uchun korxonalarda 
xalqaro standartlar talablariga mos hisob siyosatini shakllantirish, 
investitsiyalarni adolatli qiymatda baholash mexanizmlarini rivojlantirish, 
moliyaviy xatarlarni muntazam baholash va investitsiyalar to‘g‘risidagi 

axborotlarni moliyaviy hisobotlarda to‘liqroq ochib berish taklif etiladi. Bu 
choralar investitsiyalar hisobining aniqligi va moliyaviy hisobotlarning 
taqqoslanuvchanligini oshirishga imkon beradi. 

Takliflar. 
1. Korxonalarda investitsiyalarni hisobga olishni IFRS 9 talablariga yanada 

moslashtirish va hisob siyosatida investitsiyalarni tasniflash mezonlarini aniq 
belgilash. 

2. Investitsiyalarni baholashda adolatli qiymatni aniqlash usullaridan 
kengroq foydalanish va baholash jarayonining shaffofligini oshirish. 

3. Investitsiyalar bilan bog‘liq moliyaviy xatarlarni muntazam tahlil qilish 
hamda kutilayotgan kredit yo‘qotishlarini o‘z vaqtida hisobga olish. 

4. Moliyaviy hisobotlarda investitsiyalarning qiymati, daromadliligi va ular 
bilan bog‘liq xatarlar to‘g‘risidagi axborotlarni to‘liqroq ochib berish. 

5. Korxonalarda xalqaro standartlarni qo‘llash bo‘yicha buxgalter va 
moliyaviy mutaxassislarning malakasini oshirish. 

